
Cineálacha Éagsúla Éadaí
Biongó

Don mhúinteoir:
Tabhair cárta biongó amháin do gach foghlaimeoir. 

Ag pacáil

Tá tú ag dul go Baile Átha Cliath don deireadh seachtaine. Tá a lán pleananna agat. Tá tú chun dul amach le haghaidh dinnéir i mbialann dheas i mBarra an Teampaill, tá tú chun freastal ar chluiche iománaíochta i bPáirc an Chrócaigh agus tá tú chun dul chuig ceolchoirm in Amharclann Shráid an Bhiocáire. Níl do chuid pacála déanta agat! Cuireann tú glao ar do pháirtnéir agus tugann tú do liosta pacála dó. Mar shampla: 

Pacáil mo chóta*, dhá gheansaí...le do thoil. 
*ná dearmad: mo + ____

Ach ar dtús, cad a bheidh uait? Déan machnamh air agus scríobh do liosta sa bhosca seo.  Ansin, cuir glao ar do pháirtnéir. Bíodh comhrá agat leis agus léigh amach an liosta dó.












Anois, breac síos liosta do pháirtnéara anseo.  






Luadh trí áit mór le rá i mBaile Átha Cliath sna treoracha:
Barra an Teampaill		Páirc an Chrócaigh	Amharclann Shráid an 
								Bhiocáire

Ar chuala tú faoi na háiteanna seo riamh? 
Cad iad a leithéid d’áiteanna i do phríomhchathair dhúchais?

Treoracha don mhúinteoir


Cineálacha Éagsúla Éadaí		 			         Labhairt 


Le múineadh

Cineálacha éagsúla éadaí a ainmniú  


Moltaí

1. Múin ainmneacha na gcineálacha éagsúla éadaí don rang. 

· Déan cóip den bhileog Cineálacha Éagsúla Éadaí le húsáid ar an osteilgeoir, nó oscail an sleamhnán Cineálacha éagsúla éadaí sa taispeántas PowerPoint Gníomhaíochtaí Labhartha agus déan cóip do gach duine sa rang. 

· Déan cur síos don rang ar a bhfuil á gcaitheamh ag an triúr ar an mbileog, ag tosú le Colm, mar seo a leanas: Tá léine agus bríste ar Cholm. Tá geansaí air freisin agus bróga, agus araile. Cuir i gcuimhne do na foghlaimeoirí go leanann séimhiú an réamhfhocal ar.

· Scríobh cúpla sampla ar an gclár. Iarr orthu cabhrú leat. An cuimhin leis na foghlaimeoirí aon áit eile ina n-úsáidtear an réamhfhocal ar nó na forainmneacha réamhfhoclacha orm ort air uirthi? Baineadh úsáid astu i dTopaic 10 Tinneas agus Gortuithe, mar shampla: Tá slaghdán orm. De réir mar a dhéanann tú cur síos ar Cholm, nocht an foclóir ar an sleamhnán, no scríobh an foclóir ar an gclár, nó ar an tréshoilseán. 

· Déan fuaimniú an fhoclóra nua a chleachtadh leis an rang trí iarraidh orthu an foclóir a rá i do dhiaidh agus ansin na habairtí a rá i do dhiaidh. Déan cur síos ar Cholm cúpla uair. Ansin, iarr ar na foghlaimeoirí cur síos a dhéanamh air, mar ghrúpa. Nuair atá sin déanta,  iarr ar fhoghlaimeoirí aonair cur síos a dhéanamh air. Lean na treoracha céanna le hAedín agus le Sorcha. Déan fuaimniú an fhoclóra nua a chleachtadh leis an rang go dtí go mbeidh siad compordach, muiníneach as cur síos a dhéanamh ar a bhfuil á gcaitheamh ag na daoine sna pictiúir. 

· Roinn an rang i mbeirteanna. Iarr ar na foghlaimeoirí ligean orthu gurb iad na daoine sa phictiúr agus cur síos a dhéanamh ar a bhfuil á gcaitheamh acu. Abair leo gan ainm an duine a lua. Beidh ar a bpáirtnéirí ainm an duine a thomhas trí éisteacht leis na cineálacha éagsúla éadaí atá á gcaitheamh aige. Iarr orthu beirt cur síos a dhéanamh ar gach duine. Déan an ghníomhaíocht a chleachtadh le foghlaimeoir amháin os comhair an ranga:

	Múinteoir: Tá léine agus bríste orm. Tá geansaí agus bróga orm freisin.
	Foghlaimeoir: Tusa Colm. 

· Siúil timpeall an ranga ag éisteacht leo. Freagair aon cheisteanna a bheidh ag na foghlaimeoirí agus ceartaigh aon bhotúin a thugann tú faoi deara. Ceartaigh an ghníomhaíocht trí iarraidh ar ghrúpaí éagsúla cuid den ghníomhaíocht a chleachtadh os comhair an ranga. 

· Iarr ar dhaoine sa rang cur síos a dhéanamh ar a bhfuil á gcaitheamh acu féin, mar shampla: Tá sciorta agus blús orm agus tá bróga orm. Má tá níos mó foclóra uathu cuir an foclóir sin ar fáil. 

· Nuair a bheidh cur síos déanta ag na foghlaimeoirí orthu féin tabhair cóip den bhileog Cineálacha Éagsúla Éadaí - Biongó do gach foghlaimeoir. Cruthaigh níos mó cártaí más gá. 

· Mínigh na treoracha dóibh. Glaofaidh tú amach cineálacha éagsúla éadaí go randamach. Má ghlaoitear amach cineálacha éagsúla éadaí atá ar a mbileoga cuirfidh na foghlaimeoirí X orthu. An chéad duine chun X a chur ar na cineálacha éagsúla éadaí ar fad ar a bhileog, glaofaidh sé amach Biongó! Is é an buaiteoir é. 

· Roinn an rang i mbeirteanna. Tabhair cóip den bhileog Cineálacha Éagsúla Éadaí - Ag pacáil do gach foghlaimeoir. Mínigh na treoracha dóibh. Tá siad ag dul go Baile Átha Cliath don deireadh seachtaine. Tá a lán pleananna acu. Tá siad chun dul amach le haghaidh dinnéir i mbialann dheas i mBarra an Teampaill, tá siad chun freastal ar chluiche iománaíochta i bPáirc an Chrócaigh agus tá siad chun dul chuig ceolchoirm in Amharclann Shráid an Bhiocáire. Níl a gcuid pacála déanta acu. Caithfidh siad glao a chur ar a bpáirtnéirí agus caithfidh siad a liosta pacála a thabhairt dó. Mar shampla: Pacáil mo chóta, dhá gheansaí...le do thoil. 

· Cuir i gcuimhne dóibh cad a tharlaíonn nuair a úsáidtear mo roimh ainmfhocail. 

· Scríobhfaidh siad a liosta sa chéad bhosca, ar dtús. Ansin, cuirfidh Duine A glao ar Dhuine B. Beidh comhrá eatarthu agus léifidh Duine A amach a liosta do Dhuine B. Léifidh Duine B liosta Duine A amach le cinntiú go bhfuil sé i gceart aige. Gabhfaidh Duine A buíochas leis agus fágfaidh sé slán aige. Ansin, cuirfidh Duine B glao ar Dhuine A. Beidh comhrá eatarthu agus léifidh Duine B amach a liosta do Dhuine A. Léifidh Duine A liosta Duine B amach le cinntiú go bhfuil sé i gceart aige. Gabhfaidh Duine B buíochas leis agus fágfaidh sé slán aige. 

· Téigh timpeall an ranga ag éisteacht leis na foghlaimeoirí agus ceartaigh aon bhotúin a thugann tú faoi deara. Ceartaigh an ghníomhaíocht trí iarraidh ar fhoghlaimeoirí éagsúla an ghníomhaíocht a dhéanamh os comhair an ranga. Má thagann botúin chun cinn arís ceartaigh iad. 

· Ansin, déan plé ar na ceisteanna ag bun an ranga leis na foghlaimeoirí. Mínigh dóibh cén saghas áiteanna iad Barra an Teampaill, Páirc an Chrócaigh agus Amharclann Shráid an Bhiocáire. Spreag comhrá i measc na bhfoghlaimeoirí faoi na háiteanna seo agus a leithéid d’áiteanna ina dtíortha dúchais. 

Moltar na gníomhaíochtaí seo a nascadh leis an mbileog Cad atá orm? (Éisteacht), nó leis an ngníomhaíocht Leideanna i ngníomhaíochtaí An Banc Teanga.  

